
地輿廣矣，重譯之外，耳目所不及，無稽之說，群起而簧鼓之，欲折以理，無由也。松

龕中丞治閩，政通人和，旁及柔遠之略，得泰西人所繪地圖。反覆詢譯，參以史錄所紀，

訂其舛誤，閱五年成《瀛寰志略》一書，凡各國之沿革建置，與夫道里風俗、人情物產，

咸備焉。暇日出以相示，披讀一過，覺荒陬僻壤，無不如指掌紋，如燭幽寐。而又於奇

奇怪怪之中，芟夷古今荒唐之說，歸於實是，以是歎見聞果確，理無不通。而公之不憚

旁搜博採，積歲月以成此書者，非公之好奇，正公之精於窮理也。〈慶偕〉幸與參訂之

役，謹跋簡末，以志服膺。

道光戊申秋八月，會稽陳慶偕謹跋

